
4 Januarie 2010
OMSENDBRIEF 01/2010

AAN ALLE NHSV TAKKE
Liewe susters

Die hoofbestuur groet u.  Ons vertrou dat dit met u almal goed gaan.  Aan die van u wat geliefdes aan die dood afgestaan het, wil ons sterkte toebid.   Mag u die krag en genade ontvang om die groot hartseer en gemis te aanvaar en te verwerk.  Aan die van u wat mammas of oumas geword het, baie geluk; mag daardie klein bondeltjie mensie groot vreugde bring.  Hoop u het ‘n waardevolle rustyd gehad en dat u verfris is vir die nuwe jaar met al sy wonderlike uitdagings.  Sterkte met die werk wat voorlê en kom ons hou regtig makietie om sewentig wonderlike en geseënde jare te herdenk.
1. NHSV 2010:  70 JAAR 
Die volgende datums is van belang:

SONDAG, 14 FEBRUARIE 2010:  Die versoek is dat die erediens op hierdie datum ingerig word rondom die NHSV en tydens hierdie erediens sal daar ‘n kort boodskappie aan die gemeente voorgehou word deur die NHSV voorsitter of die predikant.  Tydens hierdie geleentheid word ‘n spesiale deurkollekte afgekondig vir die NHSV vir Barmhartigheid.  Die NHSV-hoofbestuur wil verskoning vra vir die veranderde datum, aangesien die Kerkjaar se datums ons eers later bereik het en 23 Mei, ons oorspronklike datum, Pinksterdiens is en die Sondag volgens hierdie geleentheid ingerig moet word.  Die boodskap wat die NHSV-voorsitter of predikant moet voorhou is aangeheg as BYLAE A.  Dieselfde inligting en boodskap sal ook deur dr Fanie Pretorius aan Kerkrade deurgegee word.

SATERDAG, 15 MEI 2010:  Die NHSV-hoofbestuur bied ‘n feeskonsert aan op Saterdag, 15 Mei 2010 te Schoemansdal-gemeente in Hartbeespoort.  Die kaartjies beloop R60.00 en sluit wonderlike vermaak deur bekende Hervormde kunstenaars, sowel as verversings in.  Ons doen ‘n beroep op u as NHSV-takke om so spoedig as moontlik u kaartjies te bespreek, dit sal by die NHSV-kantoor beskikbaar wees vanaf Februarie 2010 en die konsert begin om 14:00 tot ongeveer 16:30.

SONDAG, 23 MEI 2010:  Die 70-jarige viering van die NHSV.  Op hierdie Sondag wil ons u as NHSV-takke versoek om moeite te doen en die NHSV landswyd aan u gemeentes voor te stel en versoek alle takke om aan elke persoon ‘n glansbrosjure uit te deel wat volledige inligting oor die NHSV bevat.  Hierdie glansbrosjures sal met die volgende omsendbrief aan u gestuur word.  Die idee rondom die feesviering is dat u as tak op hierdie Sondag ‘n tee moet aanbied vir die gemeente en maak met vrug gebruik van die DVD: NHSV Dinamies op pad en Hervormde vrou die afgelope eeu en NHSV-bemarkingsmateriaal.  ‘n Volledige boodskap sal ook met die volgende omsendbrief u bereik vir gebruik by hierdie geleentheid.

NHSV-FEESKALENDER 2010:  Ons herinner u net weer aan die beperkte oplaag van die baie stylvolle Feeskalenders wat die Christelike Vrou geïnisieer het, dit verkoop soos soetkoek! U kan dit aankoop teen R40.00 per kalender. Ons wil takke aanmoedig om meer as een kalender per tak te bestel, ons ervaring is as mense dit eers sien, dan wil almal daarvan hê!  Ons heg weer ‘n bestelvorm hierby aan, faks bewys van betaling en bestelvorm na:  0866 937 955 en die kalenders sal dadelik aan u gepos word.

2.
RDV-VERGADERINGS 2010
Die NHSV-hoofbestuur wil u opnuut herinner en aanmoedig om seker te maak dat elke NHSV-tak twee NHSV-lede afvaardig om die RDV-vergadering in u ring by te woon en om te verseker dat u tak se jaarverslag via u diakens na die RDV-bestuur gestuur word.
3.
FINANSIES

3.1
UITBETALINGS 2009
Die NHSV-hoofbestuur wil van hierdie geleentheid gebruik maak om u as NHSV-takke van harte te bedank vir u uitbetalings en veral vir u wonderlike bydraes nie-teenstaande die swaar ekonomiese toestande in Suid-Afrika.

3.2 
FINANSIËLE RIGLYNE

NHSV-FONDSE IN KERKRAAD SE REKENING
Elke NHSV-tak is onafhanklik en administreer haar eie fondse. Elke NHSV-tak het 'n tesourier en vise-tesourier (volgens konstitusie). Fondse wat ingesamel word vir die NHSV by wyse van 'n funksie, word in die NHSV-tak se rekening inbetaal. Indien die NHSV-tak nie beskik oor 'n eie bankrekening nie en 'n bankrekening deel met hulle plaaslike kerkraad, word dit in daardie rekening inbetaal. Dit is NHSV geld waarvan deeglik boek gehou moet word deur die tesourier van elke NHSV-tak, al word die fondse inbetaal in die kerkraad se rekening. Die Kerkraad moet ook boekhou van NHSV-fondse in 'n aparte kolom in hulle kasboek. Die NHSV-tak besluit self wanneer hulle enige uitbetalings wil maak en die kerkraad moet ter enige tyd hierdie NHSV-fondse tot hulle beskikking stel. Die kerkraad kan nie die NHSV-tak toegang tot hulle geld weier nie. Die geld is en word nooit die eiendom van die kerkraad nie. Indien takke enige onduidelikheid ervaar in terme van hulle takke se finansies, moet hulle asseblief die NHSV-dagbestuur skakel. Hierdie reëlings in terme van takke se finansies het nog nooit verander nie.
4.  
UITREIKING 2010

Baie dankie vir u wonderlike ondersteuning aan die onderwyskorps en ander nooddienste in u gemeenskap en wil u aanmoedig om voort te gaan met hierdie wonderlike taak in 2010.

5.
DANKBETUIGING

Die NHSV-hoofbestuur wil aan u ‘n woord van dank oordra vir die besondere werk wat u in u gemeentes doen.  Mag elkeen van u elke dag God se genade ervaar en beleef.  Mag u die krag ontvang om met vreugde, vrede en liefde u taak in die NHSV en in u gemeente te verrig.
Ons hoop u het ‘n geseënde Kersfees gehad en ons wens u voorspoed vir die nuwe jaar toe en mag u vreugde put uit die nabyheid van u gesin en geliefdes.
NHSV groete
(get) ANNALI VENTER
SEKRETARIS NHSV-HOOFBESTUUR
omsendbrief 1 van 2010
BOODSKAP VAN DIE NHSV-HOOFBESTUUR

Gedurende die naweek van 22/23 Mei 2010 vier die NHSV haar 70ste bestaansjaar. By hierdie geleentheid sal die NHSV landswyd feesvier op ‘n gepaste wyse en ook ‘n feesboodskap aan die Kerk oordra. Op Saterdag 15 Mei 2010 word ‘n feeskonsert met Hervormde kunstenaars gehou. 

Die hoofbestuur is dankbaar dat daar reeds vandag, 14 Februarie, dankdienste gehou kan word om hulle dankbaarheid teenoor die Here en ook aan elke gemeente van die Hervormde Kerk te betuig vir 70 goue jare waarin hulle die Kerk en gemeenskap op alle terreine van gemeente-en kerkwees kon dien.

Die omvang van die NHSV se werksaamhede landswyd kan slegs na waarde geskat word as daar na die geheelbeeld gekyk word -  duisende vrouelidmate wat oor die dekades besig was met barmhartigheidswerk:  saam in diens van die Kerk.

Die NHSV-hoofbestuur bedank u van harte dat deurkollektes van die gemeentes op Sondag 14 Februarie ontvang mag word. Hierdie fondse sal aangewend word vir die 6 Monumenttehuise van die NHSV waar 660 bejaardes gehuisves en versorg word, asook  vir die Beurs-en leningsfonds van die hoofbestuur wat jaarliks beurse en lenings aan ongeveer 60 Hervormde studente toestaan.

Die NHSV sal voortgaan om sy leuse: “Wees ‘n seën” uit te leef.

NHSV HOOFBESTUUR 

